Коми Республикаса Юралысь Вячеслав Гайзер аддзысьліс Россия Федерацияын Финляндия, Венгрия да Эстония республикаясса посолъяскӧд

Аддзысьлӧмын участвуйтісны Россия Федерацияын Финляндия республикаса чрезвычайнӧй да полномочнӧй посол  г-н Ханну Химанен,  Россия Федерацияын Венгрия республикаса чрезвычайнӧй да полномочнӧй посол  г-н Иштван Ийдярто да  Россия Федерацияын Венгрия Эстония республикаса чрезвычайнӧй да полномочнӧй посол  г-н Юри Луйк. Видлалісны, кыдзи позьӧ быд боксянь паськӧдны дінмуяс костын йитӧдъяссӧ. Сёрнитісны сы йылысь, медым бурмӧдны ӧтувъя уджсӧ финн-йӧгра ёртасьӧмын, культура, велӧдчӧм, наука юкӧнын, а сідзжӧ пӧртны олӧмӧ выль проектъяс.

Вячеслав Гайзер аттьӧаліс посолъясӧс визитысь, висьталіс, мый тайӧ лоӧ коланаӧн да тӧдчанаӧн быд республикалы.

«Коми Республикаса Веськӧдлан котыр ыджыд тӧдчанлун сетӧ войтыркостса да войтырпӧвстса ёртасьӧмлы. Историяын аслыспӧлӧслунъяс вӧсна миян республикаын олӧны сё комынысь унджык национальносьта йӧз, и ми ошкам и пыдди пуктам быдӧнлысь подувсӧ и культурасӧ. Финляндиякӧд, Венгриякӧд да Эстониякӧд миянӧс кутӧны важӧнся ёртасян йитӧдъяс, ми бура кутам йитӧдъяс уна могъяс да туйвизьяс кузя. Ми дасьӧсь паськӧдны ёртасьӧмнымӧс став туйвизьын. Таысь кындзи, ми дасьӧсь пӧртны олӧмӧ инновация уджкӧд йитчӧм выль проектъяс, пример вылӧ — вылыс технологияяс серти», - пасйис Вячеслав Гайзер.

Йӧзӧс велӧдан юкӧнын ёртасьӧм бурмӧдӧм йылысь сёрнитігӧн Коми Республикаса Юралысь вӧзйис паськӧдны ӧнія туйвизьяссӧ — студентъясӧн да преподавательясӧн вежласьӧм да ӧтувъя туялан проектъяс. «Вӧзъям воськовтны водзӧ и видлавны позянлун уджавны миян вузъяс костын кык сикас дипломъяс уджтас серти. Тайӧ проектсӧ водзвыв нин видлалісны Коми Республикаса йӧзӧс велӧдан министерствоын да ӧткымын вылыс тшупӧда велӧдан заведениеясса веськӧдлысьяс, да позяс дженьыд кадӧн дасьтыны сійӧс быд торъя вуз серти», - пасйис В. Гайзер.

Коми Республикаса Юралысь аттьӧаліс посолъясӧс сыысь, мый найӧ кӧсйысисны петкӧдлыны бизнес-проектъяссӧ уна сикас площадкаясын да видзакорис Финляндияысь, Венгрияысь да Эстонияысь йӧзӧс участвуйтны Войвывса инвестиционнӧй форумын, коді мунас Коми Республикаын тавося кӧч тӧлысьын.  
